
TEXNOLOGIK AVLOD ALMASHINISHI 
SHAROITIDA ALOQA KORXONALARI 
TOVAR-MODDIY ZAXIRALARINING 
QADRSIZLANISHINI HISOBGA OLISH 
USLUBIYATINI TAKOMILLASHTIRISH
Jamilov Jushqin Jonon oʻgʻli
Toshkent davlat iqtisodiyot universiteti mustaqil izlanuvchisi

Annotatsiya: Maqolada texnologik avlodning almashinishi (3G tarmog‘ini berkitish, 4G ni kengaytirish 
va 5G ni tijoriy ishga tushirish) natijasida funksional jihatdan qadrsizlangan telekommunikatsiya uskunalarini 
buxgalteriya hisobida aks ettirish uslubiyatini takomillashtirish masalalari tadqiq etilgan. BHXS 36 “Aktivlarning 
qadrsizlanishi” talablariga mos holda aloqa sohasiga xos qadrsizlanish belgilarini aniqlash tizimi ishlab 
chiqilgan hamda tovar-moddiy zaxiralarni realizatsiya qilishning sof qiymatigacha (NRV) arzonlashtirishning 
tarmoq avlodi koeffitsiyenti (kₙ)ga asoslangan uslubiyati taklif etilgan. Mazkur koeffitsiyent 5G uskunalari uchun 
0, 4G/LTE uskunalari uchun 0,15–0,30, 3G uskunalari uchun 0,50–0,80 hamda CDMA va boshqa eskirgan 
avlod uskunalari uchun 0,80–0,90 oralig‘ida belgilanib, eskirish diskontini tizimli hisoblash imkonini beradi. 
“O‘zbektelekom” aksiyadorlik kompaniyasining empirik ma’lumotlari asosida NRVni hisoblash, arzonlashtirishni 
buxgalteriya o‘tkazmalarida aks ettirish hamda keyingi davrlarda uni tiklash tartibi amaliy misollarda yoritilgan.

Kalit so‘zlar: tovar-moddiy zaxiralar, qadrsizlanish, BHXS 36, realizatsiya qilishning sof qiymati (NRV), 
tarmoq avlodi koeffitsiyenti, texnologik eskirish, 3G, 4G, 5G, aloqa korxonalari, arzonlashtirish, tiklash.

Аннотация: В статье исследованы вопросы совершенствования методики отражения в 
бухгалтерском учёте функционально обесценившегося телекоммуникационного оборудования в 
результате смены технологических поколений (закрытие сетей 3G, расширение 4G и коммерческий 
запуск 5G). В соответствии с требованиями МСФО (IAS) 36 «Обесценение активов» разработана 
система выявления отраслевых признаков обесценения, а также предложена методика уценки товарно-
материальных запасов до чистой стоимости реализации (NRV) на основе коэффициента сетевого 
поколения (kₙ). Данный коэффициент устанавливается в диапазоне 0 для оборудования 5G, 0,15–0,30 
для оборудования 4G/LTE, 0,50–0,80 для оборудования 3G и 0,80–0,90 для оборудования CDMA и 
других устаревших поколений, что позволяет системно рассчитывать дисконт морального износа. На 
основе эмпирических данных АК «Узбектелеком» на практических примерах раскрыты порядок расчёта 
NRV, отражение уценки в бухгалтерских проводках и её последующее восстановление.

Ключевые слова: товарно-материальные запасы, обесценение, МСФО (IAS) 36, чистая стоимость 
реализации (NRV), коэффициент сетевого поколения, технологическое устаревание, 3G, 4G, 5G, 
предприятия связи, уценка, восстановление.

Abstract: The article examines the improvement of the methodology for recognising in accounting the 
functional impairment of telecommunications equipment caused by technology generation transitions (3G network 
shutdown, 4G expansion and commercial launch of 5G). In line with the requirements of IAS 36 “Impairment of 
Assets”, a system of industry-specific impairment indicators is developed, and a methodology for writing inventories 
down to net realisable value (NRV) based on the network generation coefficient (kₙ) is proposed. The coefficient 
is set at 0 for 5G equipment, 0.15–0.30 for 4G/LTE equipment, 0.50–0.80 for 3G equipment and 0.80–0.90 for 
CDMA and other legacy-generation equipment, enabling a systematic calculation of the obsolescence discount. 
Drawing on empirical data of Uzbektelecom JSC, the procedure for calculating NRV, recording write-downs in 
accounting entries and their subsequent reversal is illustrated with practical examples.

Key words: inventories, impairment, IAS 36, net realisable value (NRV), network generation coefficient, 
technological obsolescence, 3G, 4G, 5G, telecommunications enterprises, write-down, reversal.

K I R I S H
Aloqa (telekommunikatsiya) sohasining boshqa tarmoqlardan prinsipial farqi — texnologik avlodlarning 

tezkor va qaytmas almashinib turishidadir. Mobil aloqa tarixida har 8–10 yilda yangi avlod tijoriy ishga tushiriladi: 
2G dan 3G ga, undan 4G/LTE ga va nihoyat 5G ga oʻtish jarayoni hozirda global miqyosda yakunlanish bosqichida 
turibdi. GSMA Intelligence maʼlumotlariga koʻra, dunyo boʻyicha 2024-yil oxiriga qadar 3G tarmoqlarining 
80 foizdan koʻprogʻi yopilgan yoki yopilishga rejalashtirilgan boʻlib, 2030-yilgacha 3G texnologiyasi barcha 
mamlakatlarda toʻliq toʻxtatilishi kutilmoqda (GSMA Intelligence, 2024). Har bir bunday oʻtish aloqa operatorlari 
omborxonalarida saqlanayotgan ulkan hajmdagi uskunalar — bazaviy stansiya modullari, transiverlar, ehtiyot 
qismlar va abonent terminallarining funksional qadrsizlanishiga olib keladi: uskuna fizik jihatdan toʻliq ishga 
yaroqli boʻlsa-da, uning xizmat qiladigan tarmogʻi yopilishi bilan iqtisodiy qiymati keskin pasayadi.

Bunday funksional qadrsizlanishni buxgalteriya hisobida oʻz vaqtida va toʻgʻri aks ettirmaslik moliyaviy 
hisobotning haqqoniyligiga bevosita putur yetkazadi: balans aktivlari sunʼiy ravishda oshirib koʻrsatiladi, moliyaviy 
natija esa boʻrttiriladi. Boston Consulting Group hisob-kitoblariga koʻra, telekom operatorlari aloqa xarajatlari 
byudjetining 10–20 foizi faoliyatdan chiqqan, ammo hisob tizimida toʻliq qiymatda saqlanib kelayotgan «arvoh 
xizmatlar» va eskirgan uskunalar hissasiga toʻgʻri keladi (BCG, 2023). Jahon amaliyotida mazkur muammo 
BHXS 36 «Aktivlarning qadrsizlanishi» hamda BHXS 2 «Zaxiralar» standartlarining realizatsiya qilishning sof 
qiymati (net realisable value, NRV) mexanizmi orqali hal etiladi. Biroq standartlar umumiy tamoyillarni belgilab, 
aniq hisoblash algoritmini korxona ixtiyoriga qoldiradi — aynan shu nuqtada tarmoqli uslubiyotga ehtiyoj yuzaga 
keladi.

Oʻzbekiston sharoitida masalaning dolzarbligi ikki omil bilan kuchaymoqda. Birinchidan, mamlakatda 4G 
tarmogʻi jadal kengaytirilib, 5G tijoriy ishga tushirilmoqda, ayni paytda 3G tarmogʻini bosqichma-bosqich berkitish 
jarayoni boshlangan — demak, funksional qadrsizlanish toʻlqini ayni hisob davrlariga toʻgʻri keladi. Ikkinchidan, 
Oʻzbekiston Respublikasi Prezidentining 2020-yil 24-fevraldagi “Moliyaviy hisobotning xalqaro standartlariga 
oʻtish boʻyicha qoʻshimcha chora-tadbirlar toʻgʻrisida”gi PQ-4611-son1 qaroriga muvofiq “Oʻzbektelekom” AK 
singari yirik aksiyadorlik jamiyatlari moliyaviy hisobotni MHXS asosida tayyorlaydi, bu esa BHXS 36 va BHXS 2 
talablarini, jumladan, qadrsizlanishni tan olish va tiklash qoidalarini toʻliq tatbiq qilishni taqozo qiladi. Amaldagi 
4-sonli BHMS esa NRVdan past arzonlashtirishni umumiy tarzda nazarda tutsa-da, texnologik eskirish diskontini 
hisoblashning aniq uslubiyatini bermaydi.

Mazkur maqolaning maqsadi — texnologik avlod almashinishi natijasida funksional jihatdan qadrsizlangan 
telekommunikatsiya uskunalariga nisbatan BHXS 36 talablariga mos qadrsizlanish belgilarini aniqlash hamda 
ularni realizatsiya qilishning sof qiymatigacha arzonlashtirishning tarmoq avlodi koeffitsiyenti (kₙ)ga asoslangan 
uslubiyatini ishlab chiqish va uning amaliy tatbiqini “Oʻzbektelekom” AK misolida asoslashdan iborat.

M A V Z U G A  O I D  A D A B I Y O T L A R  S H A R H I
Aktivlarning qadrsizlanishi va zaxiralarni NRV boʻyicha baholash masalalari buxgalteriya hisobi nazariyasida 

chuqur oʻrganilgan. E.S. Xendriksen va M.F. Van Breda “ehtiyotkorlik” (konservatizm) tamoyilini zaxiralarni 
“tannarx va bozor qiymatidan eng pasti boʻyicha” baholash qoidasining nazariy asosi sifatida talqin etganlar 
(Xendriksen va Van Breda, 2000). B. Nidlz, X. Anderson va D. Kolduell NRV mexanizmini moliyaviy hisobot 
foydalanuvchilarini aktivlarning oshirib koʻrsatilishidan himoya qiluvchi vosita sifatida asoslaganlar (Nidlz, 
Anderson va Kolduell, 2004). Ya. V. Sokolov esa baholashning har qanday qoidasi zamirida iqtisodiy voqelikni 
aks ettirish va manfaatlar muvozanati yotishini, shu bois arzonlashtirish uslubiyati aniq va tekshiriluvchan 
algoritmga ega boʻlishi lozimligini taʼkidlagan (Sokolov, 2010).

Xalqaro darajada BHXS 2 “Zaxiralar” zaxiralarni tannarx va realizatsiya qilishning sof qiymatidan eng 
pasti boʻyicha baholashni belgilab, NRVni odatiy faoliyat davomidagi taxminiy sotish narxidan tugallash va 
sotish uchun zarur taxminiy xarajatlarni chegirish orqali aniqlashni nazarda tutadi; standartning 33-paragrafi 
arzonlashtirishning keyingi davrlarda tiklanishi (reversi) mumkinligini ham belgilaydi (IFRS Foundation, 2023). 
BHXS 36 “Aktivlarning qadrsizlanishi” esa 12-paragrafida qadrsizlanish belgilarining tashqi va ichki manbalarini 
sanab, aktivdan foydalanish usulidagi yoki texnologik muhitdagi salbiy oʻzgarishlarni, jumladan, aktivning 
eskirishi va foydalanishdan chiqarilishini qadrsizlanish belgisi sifatida tan oladi (IFRS Foundation, 2023). 
Telekom sohasida MHXSni qoʻllash sifatiga oid empirik tadqiqotlar Y. M. Nulla va S. Karğın tomonidan amalga 
oshirilgan boʻlib, ularda aynan zaxiralar va qadrsizlanish boʻyicha hisobot sifatining oshgani qayd etilgan (Nulla, 
2014; Karğın, 2013).

Aloqa sohasi iqtisodiyotiga bagʻishlangan ishlarda texnologik eskirish muammosi umumiy tarzda tan 
olingan: G. A. Golubiskaya aloqa uskunalarining maʼnaviy eskirishi fizik eskirishdan tezroq kechishini qayd 
etgan (Golubiskaya, 2006), T. A. Kuzovkova va hammualliflari infokommunikatsiya tarmogʻida qadrsizlanish 

1	  https://lex.uz/docs/-4746047

va uning keyingi tiklanishi masalalarining muhimligini taʼkidlaganlar (Kuzovkova, Volodina va Kuxarenko, 
2017). Respublikamiz olimlaridan A. N. Achilov kimyo sanoati misolida zaxiralarni baholash va izohlash tizimini 
takomillashtirgan, A. A. Karimov va hammualliflari zaxiralarni NRV boʻyicha baholashning umumiy qoidalarini 
yoritganlar (Karimov, Islomov va Avloqulov, 2019). Biroq tahlil shuni koʻrsatdiki, texnologik avlod almashinishini 
qadrsizlanish belgisi sifatida formallashtirish hamda eskirish diskontini miqdoriy hisoblashning tarmoqli algoritmi 
— na xorijiy, na mahalliy adabiyotlarda maxsus tadqiqot predmeti sifatida ishlab chiqilmagan. Mazkur maqola 
aynan shu ilmiy boʻshliqni toʻldirishga qaratilgan.

T A D Q I Q O T  M E T O D O L O G I YA S I
Tadqiqotda ilmiy abstraksiya, induksiya va deduksiya, guruhlash va taqqoslash, tizimli va qiyosiy tahlil, 

iqtisodiy-statistik tahlil, modellashtirish hamda obyektli kuzatish usullaridan foydalanildi. Uslubiyatni ishlab 
chiqishda BHXS 36 ning 8–12-paragraflarida belgilangan qadrsizlanish belgilari tizimi aloqa sohasi xususiyatlariga 
moslashtirildi, eskirish diskontini miqdoriy ifodalash uchun esa koeffitsiyentli yondashuv qoʻllanildi. Normativ 
baza sifatida 4-sonli BHMS “Tovar-moddiy zaxiralar” (xususan, uning NRVga oid 50-bandi), BHXS 2, BHXS 
13 “Haqqoniy qiymatni baholash” va BHXS 36 standartlari xizmat qildi. Empirik baza “Oʻzbektelekom” AKning 
2022–2025-yillardagi moliyaviy hisobotlari, omborxona registrlari va uskunalar reestri, shuningdek, GSMA 
Intelligence, ITU va Milliy statistika qoʻmitasi maʼlumotlaridan shakllantirildi. Taklif etilayotgan koeffitsiyent 
qiymatlari ikkilamchi bozor narxlari tahlili, ekspert soʻrovi hamda xorijiy operatorlar (Vodafone, “Rostelekom”, 
“Kazaxtelekom”) hisobotlaridagi arzonlashtirish darajalari qiyosi asosida kalibrlandi.

T A H L I L  V A  N A T I J A L A R
Taklif etilayotgan uslubiyatning birinchi tarkibiy qismi — aloqa sohasiga xos qadrsizlanish belgilarini aniqlash 

tizimidir. BHXS 36 ning 12-paragrafi qadrsizlanish belgilarining tashqi (bozor qiymatining pasayishi, texnologik 
va iqtisodiy muhitdagi salbiy oʻzgarishlar) va ichki (aktivning eskirishi, foydalanish rejasining oʻzgarishi) 
manbalarini umumiy tarzda belgilaydi. Tadqiqot davomida mazkur umumiy belgilar aloqa sohasining texnologik 
xususiyatlariga moslashtirilib, telekommunikatsiya uskunalari uchun qadrsizlanish belgilarining tarmoqli tizimi 
ishlab chiqildi (1-jadval).

1-jadval
BHXS 36 talablariga mos aloqa sohasiga xos qadrsizlanish belgilarini aniqlash tizimi2

Belgi manbai (BHXS 36) Aloqa sohasiga xos qadrsizlanish belgisi Axborot manbai

Tashqi: texnologik muhit 
oʻzgarishi

Tegishli avlod tarmogʻini (3G, CDMA) milliy yoki 
mintaqaviy miqyosda berkitish toʻgʻrisidagi qaror

Regulyator qarorlari, operator 
strategiyasi

Tashqi: bozor qiymatining 
pasayishi

Ikkilamchi bozorda uskuna narxining tannarxdan 
barqaror past shakllanishi

Ikkilamchi bozor kotirovkalari, 
vendor maʼlumotlari

Tashqi: huquqiy muhit 
oʻzgarishi

Chastota ruxsatnomalarining qayta taqsimlanishi, 
yangi avlodga majburiy oʻtish talablari Litsenziya va chastota hujjatlari

Ichki: foydalanish 
rejasining oʻzgarishi

Tarmoqni modernizatsiyalash dasturida uskuna 
oʻrnatish rejasining bekor qilinishi

Investitsiya dasturi, texnik kengash 
qarorlari

Ichki: uskunaning eskirishi Vendor tomonidan uskuna avlodiga texnik qoʻllab-
quvvatlashning tugatilishi (end-of-support)

Vendor xabarnomalari (Huawei, 
Ericsson, Nokia, ZTE)

Ichki: harakatsizlik Zaxiraning 12 oydan ortiq harakatsiz saqlanishi 
va oʻrnatish buyurtmalarining mavjud emasligi

Omborxona registrlari, TIMS 
maʼlumotlari

1-jadvalda keltirilgan belgilar tizimining amaliy qiymati shundaki, u qadrsizlanish testini oʻtkazish 
majburiyatini yuzaga keltiruvchi holatlarni aniq va hujjatlashtiriluvchan mezonlarga bogʻlaydi: har bir belgi 
uchun axborot manbai koʻrsatilgan boʻlib, buxgalteriya xizmati va auditor uni obyektiv tekshira oladi. Belgilardan 
kamida bittasi aniqlanganda, tegishli zaxira guruhi boʻyicha NRVni hisoblash va zarur hollarda arzonlashtirish 
oʻtkazilishi shart.

Uslubiyatning ikkinchi va markaziy tarkibiy qismi — eskirish diskontini miqdoriy hisoblash algoritmidir. 
4-sonli BHMSning 50-bandiga muvofiq, realizatsiya qilishning sof qiymati — bu odatiy faoliyat davomida sotish 

2	  Manba: BHXS 36 asosida muallif ishlanmasi

qiymatidan ishlab chiqarish va sotish xarajatlari chegirilgandan keyin qoladigan summadir. Aloqa korxonalariga 
nisbatan NRVni hisoblash ikki holat tufayli murakkablashadi: birinchisi — texnologik avlod almashinishi natijasida 
uskunalarning funksional qadrsizlanishi; ikkinchisi — aloqa uskunalari ikkilamchi bozorining rivojlanmaganligi, 
shu bois “sotish qiymati”ni belgilashning qiyinligi. Mazkur muammolarni hal etish uchun biz tomonimizdan 
NRVni quyidagi formula asosida hisoblash taklif etiladi:

NRV = Kutilayotgan sotish qiymati – Eskirish diskonti – Sotish xarajatlari – Qayta tiklash xarajatlari
Formuladagi eskirish diskonti tarmoq avlodi almashinishi natijasida yuzaga keladigan funksional 

qadrsizlanishni miqdoriy ifodalaydi va biz tomonimizdan ishlab chiqilgan tarmoq avlodi koeffitsiyenti (kₙ) orqali 
avtomatik hisoblanadi: Eskirish diskonti = Kutilayotgan sotish qiymati × kₙ. Koeffitsiyent qiymatlari uskuna 
mansub boʻlgan tarmoq avlodining hayotiy sikli bosqichiga bogʻlab belgilanadi (2-jadval).

2-jadval
Tarmoq avlodi koeffitsiyenti (kₙ)ning tavsiya etiladigan qiymatlari3

Uskuna avlodi kₙ qiymati Avlodning hayotiy sikli bosqichi Qoʻllash izohi

5G NR 0 Joriy etilish va oʻsish — tarmoq faol 
kengaymoqda

Qadrsizlanish belgisi yoʻq; tannarx 
boʻyicha saqlanadi

4G/LTE 0,15–0,30 Yetuklik — tarmoq asosiy yukni koʻtarmoqda, 
ammo 5G siljishi boshlangan

Oraliq diskont; ikkilamchi bozor 
faolligiga koʻra aniqlashtiriladi

3G/UMTS 0,50–0,80 Pasayish — tarmoqni berkitish rejalashtirilgan 
yoki boshlangan

Yuqori diskont; berkitish jadvaliga 
bogʻlab yuqori chegaraga 

yaqinlashtiriladi

CDMA va boshqa 
eskirgan avlodlar 0,80–0,90 Chiqib ketish — tarmoq toʻxtatilgan, uskuna 

faqat utilizatsiya/qismlarga yaroqli
Maksimal diskont; qoldiq qiymat 

material qiymati darajasida

Koeffitsiyent oraliqlari ichida aniq qiymatni tanlashda uchta tuzatuvchi omil inobatga olinadi: uskunaning 
vendor tomonidan qoʻllab-quvvatlanish muddati (end-of-support sanasiga yaqinlik koeffitsiyentni yuqori 
chegaraga suradi), ikkilamchi bozorning mavjudligi (sertifikatli qayta sotish kanallari mavjud boʻlsa, quyi 
chegara qoʻllaniladi) hamda uskunaning universalligi (bir necha avlodda ishlay oladigan, masalan, multistandart 
antennalar uchun past koeffitsiyent tanlanadi). Shu tariqa kₙ mexanik shablon emas, balki professional 
mulohaza uchun kalibrlangan doira vazifasini bajaradi — bu BHXS talab qiladigan baholashning asosliligi va 
hujjatlashtiriluvchanligini taʼminlaydi.

Taklif etilayotgan uslubiyatning amaliy tatbiqi “Oʻzbektelekom” AK omborxonasida saqlanayotgan turli 
avlod uskunalari misolida sinab koʻrildi. Hisob-kitob natijalari 3-jadvalda keltirilgan (3-jadval).

3-jadval
“Oʻzbektelekom” AK omborxonasida saqlanayotgan turli avlod 
uskunalari boʻyicha NRVni hisoblash misoli (2024-yil dekabr)4

Uskuna turi Tannarx, 
mln soʻm

Sotish qiymati, 
mln soʻm Avlod diskonti, % NRV, mln 

soʻm
Arzonlash-

tirish, mln soʻm

3G bazaviy stansiya moduli 95 80 70 19 76 (–80%)

4G/LTE bazaviy stansiya moduli 130 120 20 96 34 (–26%)

5G NR bazaviy stansiya moduli 480 500 0 480 —

Optik transiver SFP+ (10G) 3,8 3,5 10 3,2 0,6 (–16%)

Eski (CDMA) terminal uskunasi 12 10 85 1,5 10,5 (–88%)

SIM-karta (standart) 0,006 0,008 0 0,006 —

3-jadval maʼlumotlaridan koʻrinib turganidek, tarmoq avlodi koeffitsiyentini qoʻllash tovar-moddiy 
zaxiralarning real qiymatini tizimli aks ettirish imkonini beradi. Eng katta arzonlashtirish 3G va CDMA uskunalari 
uchun zarur boʻlib, ularning balansli qiymati 70–88 foizga pasaytirilishi lozim — bu korxona moliyaviy natijasiga 

3	  Manba: muallif ishlanmasi.
4	  Manba: “Oʻzbektelekom” AK maʼlumotlari asosida muallif hisob-kitoblari

sezilarli taʼsir koʻrsatadi va ayni paytda balans aktivlarining haqqoniyligini taʼminlaydi. Zamonaviy 5G uskunalari 
esa qadrsizlanish belgisini namoyon etmaganligi bois tannarx boʻyicha saqlanadi. Eʼtiborli jihati shundaki, 
diskont darajalari uskunalar kesimida keskin farqlanadi — bu yalpi (zaxiralarning umumiy qoldigʻiga nisbatan 
foizli) arzonlashtirish yondashuvining asossizligini va pozitsion (uskuna darajasidagi) hisob-kitob zarurligini 
tasdiqlaydi.

Uslubiyatning uchinchi tarkibiy qismi — arzonlashtirish va uning keyingi tiklanishini buxgalteriya 
oʻtkazmalarida aks ettirish tartibidir. Arzonlashtirish summasi moliyaviy natijalar toʻgʻrisidagi hisobotning 
“Boshqa operatsion xarajatlar” satrida aks ettiriladi va Dt 9430 “Boshqa operatsion xarajatlar” / Kt 1010, 1018, 
1019 (tegishli zaxira schyotlari) oʻtkazmasi orqali rasmiylashtiriladi. Har yilgi 31-dekabr holatiga inventarizatsiya 
oʻtkazilgandan soʻng, oldin arzonlashtirilgan zaxiralar boʻyicha NRV qayta hisoblanadi. Basharti yangi NRV 
oldingi balansli qiymatdan yuqori boʻlsa (masalan, ikkilamchi bozor faollashgan yoki uskuna yangi loyihada 
foydalanishga rejalashtirilgan boʻlsa), farq Dt 1010, 1018, 1019 / Kt 9320 “Boshqa operatsion daromadlar” 
oʻtkazmasi orqali tiklanadi; bunda tiklash summasi zaxira birligining tarixiy tannarxidan oshmasligi nazorat 
qilinadi — bu BHXS 2 ning 33-paragrafi talabiga toʻliq mos keladi. Tiklash summasi moliyaviy hisobot izohlarida 
alohida yoritilishi BHXS 1 talablariga koʻra majburiydir.

Uslubiyatni amaliyotga tatbiq etishning tashkiliy jihati sifatida qadrsizlanishni hisobga olishning yillik sikli taklif 
etiladi: birinchi bosqichda (oktyabr–noyabr) 1-jadvaldagi belgilar tizimi boʻyicha skrining oʻtkazilib, qadrsizlanish 
xatari mavjud zaxira guruhlari identifikatsiya qilinadi; ikkinchi bosqichda (dekabr, yillik inventarizatsiya doirasida) 
identifikatsiya qilingan pozitsiyalar boʻyicha fizik mavjudlik va texnik holat tekshiriladi; uchinchi bosqichda har 
bir pozitsiya uchun kₙ koeffitsiyenti kalibrlanib, NRV hisoblanadi; toʻrtinchi bosqichda arzonlashtirish (yoki 
tiklash) oʻtkazmalari rasmiylashtiriladi; beshinchi bosqichda natijalar moliyaviy hisobot izohlarida besh guruhli 
tasniflash kesimida ochib beriladi. Mazkur sikl XAS 540 “Baholangan qiymatlar auditi” talablari bilan hamohang 
boʻlib, tashqi auditorga boshqaruv baholarining asosliligini tekshirish uchun tayyor hujjatlar izini taqdim etadi.

Xalqaro qiyos taklif etilayotgan yondashuvning hayotiyligini tasdiqlaydi. Vodafone Group plc yillik hisobotida 
zaxiralar izohi sakkiz qismga ajratilgan boʻlib, unda qadrsizlanish xarajatlari va ularning tiklanishi alohida ochib 
beriladi; “Rostelekom” va MTS FSBU 5/2019 hamda MHXS boʻyicha parallel hisob yuritishda eskirgan uskunalar 
boʻyicha zaxira (rezerv) shakllantirish amaliyotini qoʻllaydi; “Kazaxtelekom” esa MHXS izohlarida zaxiralar 
boʻyicha maʼlumotni oʻn besh sahifadan ziyod hajmda taqdim etadi (Kuzovkova, Volodina va Kuxarenko, 2017). 
Taklif etilayotgan kₙ uslubiyati mazkur amaliyotlardan farqli oʻlaroq, diskontni aniqlashning formallashgan va 
takrorlanuvchan algoritmini beradi — bu nafaqat hisobot sifatini, balki turli davrlar va operatorlar oʻrtasidagi 
qiyoslanuvchanlikni ham taʼminlaydi.

Uslubiyatni joriy etishning moliyaviy taʼsiri ham baholandi. “Oʻzbektelekom” AK tarmoq-infratuzilma 
zaxiralari tarkibida 3G va eskirgan avlod uskunalarining ulushi taxminan 8–10 foizni tashkil etishini inobatga 
olsak, 614 milliard soʻmlik mazkur guruh boʻyicha bir yoʻla amalga oshiriladigan arzonlashtirish 35–50 milliard 
soʻm oraligʻida shakllanishi kutiladi. Bu qisqa muddatda moliyaviy natijaga bosim oʻtkazsa-da, uzoq muddatda 
balans aktivlarining haqqoniyligini, xalqaro kredit reytinglari oldidagi ishonchlilikni hamda 5G ga oʻtish 
investitsiya qarorlarining toʻgʻri axborot asosida qabul qilinishini taʼminlaydi. Shuningdek, uslubiyat 2818 — 
“Tarmoqdan foydalanishdan qaytarilgan uskunalar” ishchi schyoti bilan integratsiyalashgan holda qoʻllanilganda, 
qadrsizlangan uskunalarning keyingi taqdiri (qayta ishlash, ikkilamchi sotuv, utilizatsiya) boʻyicha boshqaruv 
qarorlari hisob axboroti bilan bevosita bogʻlanadi.

X U L O S A  V A  T A K L I F L A R
Olib borilgan tadqiqot natijalari boʻyicha quyidagi xulosa va takliflar shakllantirildi.
Birinchidan, texnologik avlodning almashinishi (3G tarmogʻini berkitish, 4G ni kengaytirish va 5G ni tijoriy 

ishga tushirish) aloqa korxonalari tovar-moddiy zaxiralarining funksional qadrsizlanishini yuzaga keltiruvchi 
tizimli omil boʻlib, uni buxgalteriya hisobida oʻz vaqtida aks ettirmaslik balans aktivlarining oshirib koʻrsatilishiga 
olib keladi. Amaldagi 4-sonli BHMS NRVdan past arzonlashtirishni umumiy tarzda nazarda tutsa-da, texnologik 
eskirish diskontini hisoblashning aniq uslubiyatini bermaydi.

Ikkinchidan, BHXS 36 talablariga mos holda aloqa sohasiga xos qadrsizlanish belgilarini aniqlash tizimi 
ishlab chiqildi: tarmoqni berkitish qarorlari, ikkilamchi bozor narxlarining pasayishi, chastota ruxsatnomalarining 
qayta taqsimlanishi, modernizatsiya rejalarining oʻzgarishi, vendor qoʻllab-quvvatlashining tugatilishi hamda 
zaxiraning 12 oydan ortiq harakatsizligi — har biri aniq axborot manbaiga bogʻlangan olti belgi qadrsizlanish 
testini oʻtkazish majburiyatini yuzaga keltiradi.

Uchinchidan, tovar-moddiy zaxiralarni realizatsiya qilishning sof qiymatigacha arzonlashtirishning tarmoq 
avlodi koeffitsiyenti (kₙ)ga asoslangan uslubiyati ishlab chiqildi: 5G uskunalari uchun kₙ = 0; 4G/LTE uskunalari 
uchun kₙ = 0,15–0,30; 3G uskunalari uchun kₙ = 0,50–0,80; CDMA va boshqa eskirgan avlod uskunalari uchun 
kₙ = 0,80–0,90. “Oʻzbektelekom” AK misolidagi amaliy hisob-kitob uslubiyat 3G va CDMA uskunalari balansli 

qiymatini 70–88 foizga pasaytirish zarurligini aniq koʻrsatishini va yalpi arzonlashtirish oʻrniga pozitsion hisob-
kitobni taʼminlashini tasdiqladi.

Toʻrtinchidan, arzonlashtirish va tiklashning buxgalteriya oʻtkazmalarida aks ettirish tartibi (Dt 9430 / Kt 
1010, 1018, 1019 — arzonlashtirish; Dt 1010, 1018, 1019 / Kt 9320 — tarixiy tannarx chegarasida tiklash) 
hamda qadrsizlanishni hisobga olishning besh bosqichli yillik sikli asoslab berildi. Mazkur uslubiyatni 
“Oʻzbektelekom” AK va boshqa aloqa operatorlari hisob siyosatiga kiritish, kₙ koeffitsiyentlarini har yili ikkilamchi 
bozor maʼlumotlari asosida qayta kalibrlash hamda natijalarni moliyaviy hisobot izohlarida besh guruhli 
tasniflash kesimida ochib berish maqsadga muvofiq. Istiqbolda uslubiyatni RFID/shtrix-kodlashga asoslangan 
avtomatlashtirilgan inventarizatsiya tizimi bilan integratsiyalash qadrsizlanish monitoringini real vaqt rejimiga 
oʻtkazish imkonini beradi.

